
TIJORAT BANKLARI AKTIVLARINING 
SAMARADORLIGINI IQTISODIY-STATISTIK 

TAHLILI
Ibrohimov Davronbek Muhammadi o‘g‘li

Renessans ta’lim universiteti
“Iqtisodiyot” kafedrasi v.b. dotsent., Phd.

Annotatsiya: Ushbu maqolada tijorat banklari aktivlarining samaradorligini iqtisodiy-statistik tahlil qilish masalalari yoritilgan. 
Bank aktivlarining tarkibi, dinamikasi va ulardan foydalanish darajasi ilmiy jihatdan o‘rganilib, ularning moliyaviy barqarorlik 
hamda raqobatbardoshlikka ta’siri tahlil etiladi. Tadqiqotda statistik usullar, jumladan, dinamik qatorlar, korrelyatsiya va 
regressiya tahlili orqali bank aktivlarining samaradorligiga ta’sir etuvchi omillar aniqlanadi. Shuningdek, O‘zbekiston tijorat 
banklari faoliyatining amaliy ko‘rsatkichlari o‘rganilib, xorijiy tajribalar bilan qiyosiy tahlil amalga oshiriladi hamda bank 
aktivlarining samaradorligini oshirish bo‘yicha ilmiy asoslangan taklif va tavsiyalar ishlab chiqiladi.

Kalit soʻzlar: tijorat banklari, bank aktivlari, samaradorlik, iqtisodiy-statistik tahlil, kredit portfeli, investitsiya faoliyati, 
likvidlik, risk-menejment, barqaror rivojlanish.
Abstract: This article discusses the issues of economic and statistical analysis of the efficiency of commercial banks' 
assets. The composition, dynamics and level of their use of bank assets are scientifically studied, and their impact on 
financial stability and competitiveness is analyzed. The study identifies factors affecting the efficiency of bank assets 
using statistical methods, including dynamic series, correlation and regression analysis. Also, practical indicators of the 
activities of commercial banks of Uzbekistan are studied, a comparative analysis is carried out with foreign experience, 
and scientifically based proposals and recommendations are developed to improve the efficiency of bank assets.

Key words: commercial banks, bank assets, efficiency, economic and statistical analysis, loan portfolio, investment 
activity, liquidity, risk management, sustainable development.
Аннотация: В данной статье рассматриваются вопросы экономико-статистического анализа эффективности 
использования активов коммерческих банков. Научно изучены состав, динамика и уровень использования 
банковских активов, проанализировано их влияние на финансовую устойчивость и конкурентоспособность. 
В исследовании выявлены факторы, влияющие на эффективность использования банковских активов, с 
использованием статистических методов, в том числе динамических рядов, корреляционно-регрессионного 
анализа. Также изучены практические показатели деятельности коммерческих банков Узбекистана, проведен 
сравнительный анализ с зарубежным опытом, разработаны научно обоснованные предложения и рекомендации 
по повышению эффективности использования банковских активов.

Ключевые слова: коммерческие банки, банковские активы, эффективность, экономико-статистический анализ, 
кредитный портфель, инвестиционная активность, ликвидность, управление рисками, устойчивое развитие.

K I R I S H
Mamlakat iqtisodiyotida tijorat banklari moliyaviy resurslarni to‘plash va ularni samarali taqsimlash orqali 

iqtisodiy rivojlanishni ta’minlovchi asosiy institutlardan biri sifatida muhim o‘rin egallaydi. Bugungi globallashuv 
hamda raqobat kuchayib borayotgan sharoitda tijorat banklari faoliyatining barqarorligi va samaradorligi, 
eng avvalo, ularning aktivlaridan foydalanish darajasi bilan bevosita bog‘liqdir. Bank aktivlari — bu bankning 
kredit, investitsiya va boshqa moliyaviy operatsiyalardan olinadigan daromad manbai bo‘lib, ularning samarali 
boshqarilishi bankning moliyaviy natijalari, to‘lov qobiliyati va raqobatbardoshligini belgilaydi.

So‘nggi yillarda O‘zbekistonda bank tizimida chuqur islohotlar amalga oshirilmoqda. Xususan, tijorat 
banklarining kapitallashuv darajasini oshirish, kreditlash hajmini kengaytirish, raqamli texnologiyalarni joriy 
etish hamda korporativ boshqaruvni takomillashtirish chora-tadbirlari ko‘rilmoqda. Bu jarayonlarda bank 
aktivlarining samaradorligini oshirish masalasi dolzarb bo‘lib, iqtisodiy-statistik tahlil asosida ularning hozirgi 
holatini o‘rganish va istiqboldagi yo‘nalishlarni belgilab olish muhim ahamiyat kasb etadi.

Iqtisodiy-statistik tahlil bank faoliyatini baholashda keng qo‘llaniladigan metod bo‘lib, u aktivlarning 
tarkibi, hajmi, dinamikasi va samaradorligini kompleks o‘rganish imkonini beradi. Statistik usullar orqali bank 
aktivlari tarkibida kredit portfeli, investitsiya qo‘yilmalari, likvid mablag‘lar ulushi, ularning o‘sish sur’atlari 
hamda rentabelligi tahlil qilinadi. Bundan tashqari, tijorat banklari faoliyatida risklarni kamaytirish, aktivlar 
diversifikatsiyasini ta’minlash va ularning rentabelligini oshirish bo‘yicha ilmiy asoslangan xulosalar chiqarish 
imkoniyati yaratiladi.

Mazkur tadqiqotning dolzarbligi shundaki, tijorat banklari aktivlarining samaradorligini oshirish nafaqat bank 
tizimining moliyaviy barqarorligini ta’minlaydi, balki real sektorni kreditlash hajmini kengaytirish, kichik biznes 
va tadbirkorlikni rivojlantirish hamda aholi turmush darajasini yaxshilash kabi ijtimoiy-iqtisodiy vazifalarning 
amalga oshirilishiga xizmat qiladi. Shu bois, bank aktivlarini iqtisodiy-statistik usullar yordamida chuqur tahlil 
etish, ularning rivojlanish tendensiyalarini aniqlash, mavjud muammolarni ko‘rsatib berish va istiqboldagi 
ustuvor yo‘nalishlar bo‘yicha tavsiyalar ishlab chiqish zarur hisoblanadi.

Ushbu maqolada tijorat banklari aktivlarining nazariy jihatlari o‘rganilib, amaliy ko‘rsatkichlar asosida 
iqtisodiy-statistik tahlil amalga oshiriladi. Shuningdek, xorijiy mamlakatlar tajribasi tahlil qilinib, ularning 
milliy bank tizimida qo‘llanishi mumkin bo‘lgan jihatlari ko‘rib chiqiladi hamda tijorat banklari aktivlarining 
samaradorligini oshirish bo‘yicha ilmiy asoslangan taklif va tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Tijorat banklari aktivlari samaradorligi masalasi ko‘plab iqtisodchi olimlar, mahalliy hamda xorijiy 

tadqiqotchilar tomonidan keng yoritilgan. Jahon bank amaliyotida bank aktivlarini boshqarish nazariyasi, 
ularning samaradorligini oshirish usullari va iqtisodiy-statistik tahlil metodlari alohida o‘rin tutadi.

Shum Peter, F. Mishkin, D. Diamond va boshqa xorijiy iqtisodchilar tadqiqotlarida bank aktivlari va 
majburiyatlarini boshqarish konsepsiyasi, risklarni diversifikatsiya qilish hamda aktivlarning rentabelligini 
oshirish masalalariga alohida e’tibor qaratilgan. Xususan, Mishkinning “The Economics of Money, Banking 
and Financial Markets” asarida tijorat banklari aktivlari tarkibi, ularning iqtisodiy samaradorligi va moliyaviy 
barqarorlik bilan bog‘liqligi batafsil tahlil etilgan.

Shuningdek, rus olimlaridan V. A. Lapin, I. I. Mamayev va O. Lavrushinlarning ilmiy ishlarida bank aktivlarini 
samarali boshqarishning nazariy asoslari, bank likvidligi hamda to‘lov qobiliyatini ta’minlash omillari o‘rganilgan. 
Ularning tadqiqotlarida bank aktivlari tuzilmasi, ulardan foydalanish samaradorligi hamda statistik tahlil vositalari 
keng yoritilgan.

O‘zbekistonlik iqtisodchi olimlar ham mazkur masalaga oid qimmatli ilmiy ishlanmalar yaratganlar. Xususan, 
A. Vahobov, Sh. S. Abdullayev, D. Xo‘jaqulov va R. Alimovlarning asarlarida tijorat banklari faoliyati, bank 
resurslari va aktivlarini boshqarish, ularning samaradorligini oshirish bo‘yicha nazariy hamda amaliy tavsiyalar 
ishlab chiqilgan. Shuningdek, mahalliy iqtisodiy adabiyotlarda iqtisodiy-statistik usullar yordamida bank 
faoliyatini baholash, aktivlar samaradorligini ko‘rsatkichlar asosida aniqlash masalalariga e’tibor qaratilgan.

So‘nggi yillarda davlatimiz rahbarining bank tizimini rivojlantirishga qaratilgan farmon va qarorlari asosida 
ko‘plab ilmiy maqolalar, monografiyalar hamda o‘quv qo‘llanmalar yaratilmoqda. Ushbu adabiyotlarda bank 
aktivlarini diversifikatsiya qilish, kredit portfeli sifatini yaxshilash, xalqaro standartlar asosida risklarni boshqarish 
hamda raqamli texnologiyalarni joriy etish orqali samaradorlikni oshirish bo‘yicha tavsiyalar berilgan.

Adabiyotlar tahlilidan ko‘rinadiki, tijorat banklari aktivlarini samarali boshqarish va iqtisodiy-statistik tahlil 
qilish nafaqat nazariy, balki amaliy ahamiyatga ega masaladir. Jahon va milliy tajribani solishtirib o‘rganish 
hamda mavjud yondashuvlarni qiyosiy tahlil qilish bank tizimi samaradorligini oshirishda muhim o‘rin tutadi. Shu 
bois ushbu maqolada mavjud ilmiy manbalar tahlili asosida tijorat banklari aktivlarining samaradorligi yanada 
chuqurroq o‘rganiladi.

T A D Q I Q O T  M E T O D O L O G I YA S I
Ushbu tadqiqotning metodologik asosini iqtisodiy nazariya, bank ishi bo‘yicha fundamental ilmiy qarashlar, 

xorijiy va milliy olimlarning ilmiy ishlari, shuningdek, amaliy ma’lumotlar tashkil etadi. Tadqiqotda tizimli 
yondashuv, qiyosiy tahlil, iqtisodiy-statistik usullar hamda iqtisodiy modellashtirish metodlaridan foydalanildi.

Tijorat banklari aktivlarining samaradorligini baholash jarayonida dinamik qatorlarni tahlil qilish, statistik 
ko‘rsatkichlar asosida ularning o‘sish sur’atlari va tarkibiy o‘zgarishlarini aniqlash metodlari qo‘llanildi. 
Aktivlarning tarkibi, jumladan, kreditlar, investitsiya qo‘yilmalari va boshqa moliyaviy mablag‘larning ulushi tahlil 
qilindi. Bundan tashqari, korrelyatsiya va regressiya usullari yordamida aktivlar samaradorligiga ta’sir etuvchi 
omillar o‘rganildi.

Empirik baza sifatida O‘zbekiston Respublikasi Markaziy banki, Davlat statistika qo‘mitasi hamda tijorat 
banklarining yillik va choraklik hisobotlari ma’lumotlari asos qilib olindi. Ushbu ma’lumotlar statistik qayta ishlash 
orqali tahlil qilinib, ilmiy xulosalar chiqarildi.

Tadqiqot davomida, shuningdek, xorijiy mamlakatlar bank tizimidagi ilg‘or tajribalar o‘rganilib, milliy bank 
amaliyotiga moslashtirish imkoniyatlari ko‘rib chiqildi. Bu orqali tijorat banklari aktivlarini samarali boshqarish va 
ularning samaradorligini oshirish yo‘nalishlari bo‘yicha ilmiy asoslangan taklif hamda tavsiyalar ishlab chiqildi.

T A H L I L  V A  N A T I J A L A R
Tijorat banklari moliyaviy vositachi sifatida real sektor va aholi o‘rtasidagi resurs harakatining muhim 

halqasiga aylangan. Bank tizimining samaradorligi esa bevosita bank aktivlarining sifati, tarkibi hamda ularning 
samaradorligi bilan belgilanadi. Ayniqsa, tijorat banklari balansida aks etuvchi aktivlarning samaradorligi nafaqat 
bank daromadlarining manbai, balki butun bank tizimining moliyaviy barqarorligi mezonlaridan biri hisoblanadi.

Bank aktivlarining alohida moddalari — kreditlar, investitsiyalar, naqd pul va boshqa likvid vositalar — 
turlicha darajada rentabellikka ega. Ularning samaradorligi bank tomonidan tanlangan aktivlarni boshqarish 
strategiyasi, foiz siyosati, moliyaviy bozor konyunkturasi va iqtisodiy siyosat bilan chambarchas bog‘liq. Shu 
sababli tijorat banklari aktivlarining samaradorligi va uning dinamikasini o‘rganish, ushbu ko‘rsatkichlarning 
o‘zgarish tendensiyalarini tahlil qilish banklar faoliyatining ichki samaradorligini baholashda muhim nazariy 
hamda amaliy ahamiyat kasb etadi.

Tijorat banklarining asosiy aktiv moddalari kreditlar, investitsiyalar va naqd mablag‘lardan iborat. Kreditlar foiz 
daromadining asosiy manbai bo‘lib, bankning umumiy samaradorligiga eng katta ta’sir ko‘rsatadi. Investitsiyalar, 
jumladan, davlat obligatsiyalari va korporativ qimmatli qog‘ozlar, nisbatan barqaror daromadlilikni ta’minlaydi. 
Naqd mablag‘lar esa likvidlikni saqlash va qisqa muddatli majburiyatlarni bajarish uchun xizmat qiladi. Shu 
tariqa, bankning aktiv tarkibi uning moliyaviy samaradorligi va barqarorligining muhim ko‘rsatkichlaridan biri 
hisoblanadi (1-jadval).

1-jadval. O‘zbekiston Respublikasi tijorat banklarining 2020-2024-yillardagi aktivlari tarkibi, mlrd. so‘m 1

Ko‘rsatkichlar nomi
Yillar 

01.01.2021 01.01.2022 01.01.2023 01.01.2024 01.01.2025 
Kassadagi naqd pul va boshqa to‘lov 
hujjatlari 9 734,6 10 686,3 19 309,1 20 201,8 25 154,3

Markaziy bankdagi mablag‘lar 18 851,4 31 514,6 36 592,1 33 228,0 34 511,8
Boshqa banklardagi mablag‘lar - 
rezidentlar 13 146,0 13 302,5 17 423,7 24 368,5 29 175,9

Boshqa banklardagi mablag‘lar - 
norezidentlar 21 700,5 25 074,0 37 688,3 28 862,5 36 039,3

Investitsiyalar va boshqa qimmatli 
qog‘ozlar 9 447,7 19 633,7 31 507,9 32 548,3 59 613,9

Mijozlarning moliyaviy instrumentlar 
bo‘yicha majburiyatlari 1 575,9 1 251,0 1 606,3 3 334,0 432,4

Kredit qo‘yilmalari, sof 270 212,8 316 382,4 378 909,2 457 847,1 514 692,6
Asosiy vositalar, sof 8 314,2 11 031,9 14 242,9 19 874,9 24 955,8
Aktivlar bo‘yicha hisoblangan foizlar 7 881,6 9 387,1 12 295,3 19 249,8 23 835,8
Bankning boshqa xususiy mulklari 1 131,2 1 339,4 3 065,5 4 483,5 6 558,9
Boshqa aktivlar 4 125,1 5 319,6 4 105,8 8 158,7 14 359,5
Jami aktivlar 366 121,1 444 922,5 556 746,3 652 157,1 769 330,4

Yuqorida keltirilgan ma’lumotlar O‘zbekiston Respublikasi tijorat banklari aktivlarining tarkibida so‘nggi 
yillarda sezilarli o‘zgarishlar va barqaror o‘sish tendensiyalarini namoyon qilmoqda. Statistik tahlillar quyidagi 
asosiy xulosalarni keltirib chiqarmoqda.

Birinchidan, umumiy aktivlar hajmi 2021–2025-yillar oralig‘ida 366 121,1 mlrd so‘mdan 769 330,4 mlrd 
so‘mga oshgan. Bu o‘rtacha yillik 20–25 foiz atrofidagi o‘sish sur’atini ifodalaydi va tijorat banklarining moliyaviy 
barqarorligi bilan birga ularning faoliyat ko‘lamining kengayib borayotganidan dalolat beradi.

Ikkinchidan, kredit qo‘yilmalari hajmi 2021-yilda 270 212,8 mlrd so‘mni tashkil qilgan bo‘lsa, 2025-yilga 
kelib 514 692,6 mlrd so‘mga yetgan. Kreditlar jami aktivlar tarkibida 2021-yilda 73,8 foiz, 2025-yilda esa 66,9 
foiz ulushni egallagan. Bu kreditlash hajmining barqaror o‘sishini, biroq investitsiya va boshqa aktivlarning 
nisbatan tezroq o‘sishi natijasida ulushning biroz qisqarayotganini ko‘rsatadi.

1	  Cbu.uz- O‘zbekiston Respublikasi Markaziy banki veb-sayti ma’lumotlari asosida tayyorlandi

Uchinchidan, Markaziy bank hamda boshqa banklardagi mablag‘lar hajmi keskin oshgan. Markaziy 
bankdagi mablag‘lar 2021-yildagi 18 851,4 mlrd so‘mdan 2025-yilda 34 511,8 mlrd so‘mga, ya’ni 83,1 
foizga ko‘paygan. Rezident banklardagi mablag‘lar 13 146,0 mlrd so‘mdan 29 175,9 mlrd so‘mga (122 foiz 
o‘sish) yetgan, norezident banklardagi mablag‘lar esa 66 foizga ortgan. Bu xalqaro banklar bilan moliyaviy 
hamkorlikning mustahkamlanib borayotganini anglatadi.

To‘rtinchidan, investitsiyalar va boshqa qimmatli qog‘ozlar segmentida juda yuqori o‘sish kuzatilgan. 2021-
yilda 9 447,7 mlrd so‘mni tashkil etgan bu ko‘rsatkich 2025-yilda 59 613,9 mlrd so‘mga yetgan, ya’ni 531 foiz 
o‘sishni ko‘rsatgan. Bu banklarning investitsion faoliyatni kengaytirish va portfel diversifikatsiyasiga katta e’tibor 
qaratayotganini bildiradi.

Beshinchidan, likvid aktivlar, ya’ni kassadagi naqd pul va boshqa to‘lov hujjatlari hajmi 2021-yildagi 9 734,6 
mlrd so‘mdan 2025-yilda 25 154,3 mlrd so‘mga oshgan. Bu 158,4 foizlik o‘sish banklarning likvidlik siyosatini 
mustahkamlashga, qisqa muddatli majburiyatlarni o‘z vaqtida bajarishga qaratilganini ko‘rsatadi.

Oltinchidan, aktivlar bo‘yicha hisoblangan foizlar 2021-yildagi 7 881,6 mlrd so‘mdan 2025-yilda 23 835,8 
mlrd so‘mga ko‘tarilib, 203 foizga o‘sdi. Bu daromad keltiruvchi aktivlar hajmining ortganidan va ularning 
samaradorligi oshib borayotganidan dalolat beradi.

Umuman olganda, O‘zbekiston tijorat banklari aktivlarining tarkibida kredit qo‘yilmalar yetakchi o‘rinni 
saqlab qolgan bo‘lsa-da, investitsiyalar, boshqa banklardagi mablag‘lar hamda likvid aktivlar segmentlarida jadal 
o‘sish kuzatilmoqda. Bu esa bank tizimining diversifikatsiyalashgan tuzilma sari rivojlanayotganini, moliyaviy 
barqarorlikni mustahkamlash va ichki hamda xalqaro moliyaviy instrumentlardan samarali foydalanishga 
yo‘naltirilganligini ko‘rsatadi. Shu bilan birga, umumiy aktivlarning barqaror o‘sishi mamlakat iqtisodiyotidagi 
iqtisodiy faollikning ortayotganini, tijorat banklari strategiyalarining natijadorligini hamda ularning investitsion 
salohiyati kengayib borayotganini tasdiqlaydi (2-jadval).

2-jadval. O‘zbekiston Respublikasi tijorat banklarining 2020-2024-yillardagi asosiy ko‘rsatkichlari2, mlrd. so‘m 
(tarmoqlar bo‘yicha)

Sana

Aktivlar Kreditlar

Jami
shundan:

Jami
shundan:

davlat ulushi 
mavjud banklar 

boshqa 
banklar

davlat ulushi 
mavjud banklar 

boshqa 
banklar

1 2 3 4 5 6 7
01.01.2021 y. 366 121,1 310 729,5 55 391,6 276 974,8 244 483,9 32 490,9
01.01.2022 y. 444 922,5 362 421,9 82 500,6 326 385,6 280 073,6 46 311,9
01.01.2023 y. 556 746,3 435 135,6 121 610,7 390 048,9 324 680,8 65 368,2
01.01.2024 y. 652 157,1 441 777,2 210 379,9 471 405,5 333 298,1 138 107,4
01.01.2025 y. 769 330,4 503 187,0 266 143,4 533 121,2 366 730,5 166 390,7

Ushbu jadvalni tahlil qilish orqali O‘zbekiston tijorat banklari aktivlari hamda kreditlar portfeli tarkibidagi 
o‘zgarishlar aniq namoyon bo‘ladi. Tahlil natijalaridan quyidagi asosiy xulosalar va tendensiyalarni ajratish 
mumkin.

Birinchidan, aktivlar tarkibining o‘sishi va tarkibiy o‘zgarishlar bank tizimining barqaror rivojlanayotganini 
ko‘rsatadi. Jami aktivlar hajmi 2021–2025-yillar oralig‘ida 366 121,1 mlrd so‘mdan 769 330,4 mlrd so‘mga 
yetgan. Bu o‘rtacha yillik 20–25 foiz atrofidagi o‘sish sur’atini bildiradi. Aktivlarning o‘sishida davlat ulushi 
mavjud banklar asosiy rol o‘ynagan bo‘lib, 2025-yilda ularning jami aktivlardagi ulushi 65,4 foiz (503 187,0 mlrd 
so‘m) ni tashkil qilgan. Bu holat davlat ishtirokidagi banklarning iqtisodiyotdagi strategik ahamiyatini tasdiqlaydi. 
Shu bilan birga, boshqa (xususiy va xorijiy) banklar ulushi ham sezilarli darajada kengaygan: 2021-yilda 55 
391,6 mlrd so‘mni tashkil qilgan bo‘lsa, 2025-yilda bu raqam 266 143,4 mlrd so‘mga yetib, qariyb 381 foiz 
o‘sishni qayd etgan.

Ikkinchidan, kreditlar hajmining dinamikasi bank tizimining asosiy daromad manbayi sifatida faol 
rivojlanayotganini ko‘rsatadi. Jami kreditlar hajmi 2021-yildagi 276 974,8 mlrd so‘mdan 2025-yilda 533 121,2 
mlrd so‘mga oshgan. Bu o‘sish, avvalo, davlat ulushi mavjud banklar tomonidan ta’minlangan — ularning 
kreditlari 2021-yildagi 244 483,9 mlrd so‘mdan 2025-yilda 366 730,5 mlrd so‘mga yetgan. Natijada, 2025-yilda 
jami kreditlarning 68,8 foizi aynan davlat banklari hissasiga to‘g‘ri kelgan. Shu bilan birga, boshqa banklarning 
kredit portfeli ham besh baravardan ortiq o‘sib, 32 490,9 mlrd so‘mdan 166 390,7 mlrd so‘mga ko‘tarilgan. Bu 
xususiy va xorijiy kapitalga ega banklarning bozor ulushi ortib, ularning iqtisodiyotdagi faol ishtiroki kuchayib 
borayotganini anglatadi.

2	  Cbu.uz- O‘zbekiston Respublikasi Markaziy banki veb-sayti ma’lumotlari asosida tayyorlandi

Uchinchidan, strukturaviy o‘zgarishlar bank tizimining diversifikatsiyalashgan tuzilma sari 
harakatlanayotganini ko‘rsatadi. Davlat ulushi mavjud banklar hali ham aktivlar va kreditlar bozorining asosiy 
qismini egallab tursa-da, boshqa banklar o‘z ulushini muntazam oshirib bormoqda. Bu jarayon raqobatning 
kuchayishi, moliyaviy xizmatlar sifati va turlarining kengayishiga ijobiy ta’sir ko‘rsatmoqda. Boshqa banklarning 
kreditlashdagi faoliyati, xususan, kichik va o‘rta biznesni, shuningdek, iste’mol kreditlarini moliyalashtirishga 
yo‘naltirilganligi ularning bozor segmentatsiyasini chuqurlashtirayotganini bildiradi.

Mazkur tahlil shuni ko‘rsatadiki, O‘zbekiston bank tizimi diversifikatsiya va raqobatning kuchayishi jarayonida 
barqaror rivojlanmoqda. Davlat banklari hanuz tizimda ustun mavqega ega bo‘lsa-da, xususiy va xorijiy 
banklarning o‘sib borayotgan ulushi iqtisodiyotni moliyalashtirish manbalarining kengayishini ta’minlamoqda. 
Bu esa butun moliyaviy tizim samaradorligini oshirish uchun muhim asos yaratadi.

Tahlilning keyingi bosqichida tijorat banklari aktivlarining samaradorligi turli nuqtayi nazardan baholandi. 
Xususan, bank aktivlari tarkibidagi o‘zgarishlar, rentabellikni ifodalovchi sintetik ko‘rsatkichlar dinamikasi 
(ROA va ROE) hamda bozor sharoitlariga mos iqtisodiy-matematik modellarning qo‘llanilishi o‘rganildi. 
Dinamik tahlillar shuni ko‘rsatadiki, jami aktivlar hajmining yillik o‘sishi banklarning bozor sharoitlariga tezkor 
moslashuvchanligini ifodalaydi. Shu bilan birga, kredit qo‘yilmalarining o‘sishi bank daromad manbalarining 
diversifikatsiyasini kengaytirgan bo‘lsa-da, ayrim segmentlarda samaradorlikning pastligi bank resurslarini 
optimallashtirish zaruratini ko‘rsatadi.

Sintetik ko‘rsatkichlar tahlili natijasida ROA va ROE dinamikasida ayrim yillarda pasayishlar kuzatilgani 
bank aktivlarini boshqarishdagi muammolarni ochib berdi. Masalan, ROAning qisqa muddatli pasayishi yoki 
ayrim kredit turlaridagi yo‘qotishlar banklarda risk-menejment tizimini takomillashtirish va tezkor qarorlar qabul 
qilish zarurligini ta’kidlaydi.

Shuningdek, statistik ma’lumotlar asosida tuzilgan iqtisodiy-matematik model orqali banklarning jalb 
qilingan mablag‘lar bo‘yicha xarajatlari va kredit stavkalari o‘rtasidagi nisbatlar tahlil qilindi. Natijalar shuni 
ko‘rsatadiki, bozor stavkalarini muntazam o‘rganish va monitoring qilish banklarga xarajatlarni optimallashtirish, 
resurslardan samarali foydalanish hamda foydadorlikni oshirish imkonini beradi.

Xulosa qilib aytganda, O‘zbekiston tijorat banklari aktivlarining samaradorligini o‘rganish natijalari 
bank tizimining moliyaviy barqarorligini oshirish, kapital rentabelligini yaxshilash hamda iqtisodiy faollikni 
kuchaytirishga xizmat qiluvchi muhim omillarni aniqladi. Dinamik tahlil va modellash natijalari asosida ishlab 
chiqilgan takliflar bank faoliyatini strategik boshqarish hamda iqtisodiy samaradorlikni oshirish yo‘nalishlarini 
belgilab berdi. Shu tariqa, mazkur tahlil O‘zbekiston bank tizimi rivojlanishida ilmiy asoslangan qarorlar qabul 
qilish uchun mustahkam amaliy poydevor yaratadi.

X U L O S A  V A  T A K L I F L A R
O‘tkazilgan tadqiqotlar natijalaridan kelib chiqadiki, tijorat banklari aktivlari samaradorligini oshirish 

masalasi milliy iqtisodiyotning barqaror rivojlanishida hal qiluvchi ahamiyatga ega. Bank aktivlari tarkibi va 
dinamikasini iqtisodiy-statistik tahlil qilish ularning hajmi izchil ortib borayotganini ko‘rsatadi. Shu bilan birga, 
ayrim hollarda kredit portfeli sifati, investitsiya faoliyati darajasi hamda likvidlik bilan bog‘liq muammolar 
mavjudligi aniqlanmoqda. Shu sababli, tijorat banklari faoliyatida aktivlardan samarali foydalanishni ta’minlash 
ustuvor yo‘nalish sifatida belgilanishi zarur.

Banklar faoliyatida kredit portfelining sifatini yaxshilash, risklarni boshqarishning zamonaviy mexanizmlarini 
joriy etish hamda qaytarilmayotgan kreditlar ulushini kamaytirish dolzarb vazifalardandir. Shu bilan birga, 
investitsiya loyihalarining bank aktivlaridagi ulushini oshirish, xususan, real sektorni rivojlantirishga qaratilgan 
uzoq muddatli moliyalashtirishga kengroq e’tibor qaratish muhimdir. Likvid mablag‘larni boshqarishda xalqaro 
standartlarga asoslangan mexanizmlar qo‘llanishi, ularning samaradorligi muntazam ravishda monitoring 
qilinishi lozim.

Bank aktivlari samaradorligini baholashda iqtisodiy-statistik usullarni keng joriy etish, mavjud ma’lumotlar 
bazasidan samarali foydalanish va natijalarga tayangan holda qarorlar qabul qilish muhim ahamiyatga ega. 
Shuningdek, xorijiy ilg‘or tajribalarni o‘rganish va milliy sharoitga moslashtirish, bank faoliyatida diversifikatsiyani 
kengaytirish hamda raqamli texnologiyalarni tatbiq etish orqali aktivlarni boshqarish samaradorligini yanada 
oshirish mumkin.

Xulosa qilib aytganda, tijorat banklari aktivlaridan oqilona va samarali foydalanish ularning moliyaviy 
barqarorligini mustahkamlaydi, iqtisodiyotning investitsiya salohiyatini kuchaytiradi va mamlakatda barqaror 
iqtisodiy o‘sish uchun mustahkam poydevor yaratadi.

